
144 LE PRIMTEMS DU SIEUR D’AUBIGNE

Et dont les chefz sont ornez
De nos nymphes les plus belles,
Une seulle j’ay trouvé
Qui n’a tache, ne jaunisse,
Ne obscurité, ne vice,
Ni un gendarme engravé.
J’ay veu parmi nostre France
Mille fontaines d’argent,
Où les Nymphes vont nageant
Et y font leur demourance ;
Mille chatouilleux Zephirs
De mille plis les font rire :
Là on trompe son martire
D’un milion de plaisirs.
Mais un aspit y barbouille,
Ou le boire y est fiebvreux,
Ou le crapault venimeux
Y vit avecq’ la grenoille.
O mal assise beauté !
Beauté comme mise en vente.
Quand chascun qui se presente
Y peut estre contenté !
J’ay veu la claire fontaine
Où ces vices ne sont pas,
Et qui en riant en bas
Les clairs diamens fontaine (sic)
Le moucheron seulement
Jamais n’a peu boire en elle,
Aussi sa gloire immortelle
Florist immortellement.
J’ay veu tant de fortes villes
Dont les clochers orguilleux
Percent la nuë et les cieux
De piramides subtiles,

